
Nafarroako 26 eta 30 urte arteko gazteek gazte txartelaren abantailez gozatu ahal izango dute
Foru Erkidegoak +26 Gazte Txartela atera du; txartel hori 50.000 gazte inguruk eduki dezakete
2009ko ekainak 11, osteguna.  Nafarroako Gobernuak, Nafarroako Gazteria Institutuaren bitartez, +26 Gazte Txartela atera du. Txartel hori 26 eta 30 urte arteko gazteentzako da eta Eyca sare europarrean egongo da. Txartelarekin gazteek 50.000 establezimendu baino gehiagotan beherapenak izango dituzte, estatuan eta Europar Batasuneko beste herrialde batzuetan. Era horretan, gazte gehiagok izango dute txartela, orain arte 14 eta 26 urte bitartekoek bakarrik eduki baitzezaketen.
Nafarroako Gazteria Institutuko zuzendari gerenteak azaldu du programa berria zertan den, gaur goizeko prentsaurrekoan. Alde horretatik, jakinarazi du establezimendu berriak erakartzeko kanpaina egingo dutela laster, gazteek eskatzen dituzten alorretakoak: osasuna, kirola, prestakuntza, kultura eta teknologia berriak, besteak beste. Kanpainaren helburua izango da “programaren berria ematea eta bezeroak lortzea”.
Gaur egun, Nafarroan 14 eta 30 urte arteko 110.601 gazte daude (biztanleriaren %26,88) eta horietatik 50.000 26 eta 30 urte artekoak dira.
Friasen arabera, NGIren asmoa da ekimen honen bitartez gazte nafarrei aukera berriak ematen jarraitzea, pertsona gisa garatu daitezen eta gizartean errazago parte har dezaten. Orobat, xedea da merkataritza dinamizatzea, gazteek ondasunak eta zerbitzuak eskura ditzaten sustatuz. 
+26 Gazte Txartel berriaren abantailak
Nafarroan, +26 Gazte Txartelaren abantailak 26 urtetik beherako gazteentzako txartelaren berberak dira, bai eremu publikoan, bai pribatuan. Programa berrian, atxikitako establezimenduak eguneratu dira eta 30 urte arterainoko gazteei beherapenak edukitzeko aukera eman zaie. Gauzak horrela, <26 Gazte Txartelari atxikitako establezimendu ia guztiek adostu dute dauzkaten abantailak +26 Gazte Txartelaren titularrei ere ematea. 

Alde horretatik, Foru Erkidegoak, eremu publikoan, Nafarroako Gazteria Institutuak sustatutako hainbat zerbitzu eta programetan eskaintzen ditu beherapenak: gazte ostatuetan (%10), Nafarroako Gazteentzako Jardueren Eskolan (%5) eta atzerriko hizkuntza ikastaroetan (%5). Halaber, gazteek beherapenak izango dituzte (%50) Erronkariko, Otsagabiako, Irunberriko eta Bertizeko interpretazio zentroetan eta Iruñako planetarioko dendako gaietan, besteak beste.
Sektore pribatuan, 150 establezimendu baino gehiagok adostu dute 26 eta 30 urte arteko gazteei ere beherapenak egitea, %10 eta %20 bitartekoak, honako gaietan: moda, irudia eta edertasuna, informatika, irudia eta soinua, optika zerbitzuak, hizkuntza eskolak, zinema eta bestelako aisia jarduerak. Establezimenduen zerrenda ekainaren 20an argitaratuko dute +26 Gazte Txartelaren gida digitalean.
Programan parte hartu nahi duten establezimenduek NGIren web orrian (www.juventud.navarra.es) kontsultatu dezakete ze baldintza dauden eta eskaria nola egin behar den.
Gainera, txartela Eyca sarearen barruan egongo denez, gazteek estatuko beste autonomia erkidegoetan eta Europako beste herrialde batzuetan ere beherapenak eta abantailak izango dituzte, adibidez, garraio publikoan, ostatuan, kulturan, hezkuntzan eta aisian. Eyca sarean Europako 41 herrialde daude sartuta. 

Alde horretatik, 30 urte arteko gazteentzako txartela pixkanaka ari dira jartzen; zehazki, dagoeneko Europako 19 herrialdetan ezarri da.
Estatuko eta nazioarteko beherapenak web orri honetan kontsulta daitezke: www.eyca.org.
Ekainaren 20tik aurrera egongo da eskura, administrazio elektronikoa medio
Gazte Txartel berria ekainaren 20tik aurrera eskatu ahal izango da, sarean. 

Sinadura elektronikoa duten gazteek Nafarroako Gazteria Institutuaren bitartez egin ahal izango dute, eskari orria beteta eta 6 euro ordainduta. Eskari orriari nortasun agirikoaren tamainako argazki digitala erantsi behar zaio. Hori guztia sarearen bitartez egin ahal izango da. Hala, aste betean gazteek txartel berria jasoko dute etxean.
Sinadura elektronikoa ez edukiz gero, eskaria eta argazkia posta elektronikoz bidali behar dira helbide honetara: inj@navarra.es. Pagamendua (6 euro) ordainketa gutun bat medio egin behar da, edozein bankutan. Txartela aste beteren buruan jaso ahal izango da, NAN eta ordainketa ziurtagiria aurkeztuta, Telefono Gaztearen bulegoan (Iruñan) edo Nafarroako gazte informaziorako edozein bulegotan.  
Azkenik, nahi izanez gero, Telefono Gaztearen bulegoan bertan ere egin ahal izango da eskaria. Inprimakia bete eta NANaren fotokopia, nortasun agirikoaren tamainako argazki bat eta ordainketa ziurtagiria eraman besterik ez da egin behar. Kasu horretan, txartela momentuan egin eta emango dute.
Txartelak bi urterako balio du, egindako egunetik kontatzen hasita. Informazio gehiago nahi izanez gero, www.juventud.navarra.es web orria kontsultatu edo Telefono Gaztera (902 230 400) deitu besterik ez dago.
Dendak erakartzeko kanpaina 
Prentsaurrekoan, Friasek esan du datozen hilabeteetan informazio kanpaina bat egingo dutela, Nafarroako establezimendu publiko eta pribatuei zuzendua, +26 Gazte Txartelaren ekimenean parte har dezaten.
Kanpainaren asmoa da programan establezimendu gehiagok parte hartzea, bi txarteletan: <26 eta +26.
Friasek dendariak eta enpresaburuak animatu ditu ekimenean parte hartzera; NGIaren web orrian azaltzen da programan nola parte hartu.
Programan parte hartu nahi duten establezimenduek Nafarroako Gobernuaren web orrira jo dezakete. Orrian atxikipen kontratu bat dago, jaitsi eta Nafarroako Gazteria Institutura bidaltzeko, posta helbide honetara: inj@navarra.es. Kontratua zuzenean ere eraman daiteke Nafarroako Gazteria Institutura edo Telefono Gaztera; baita faxez bidali ere. 

Parte hartzea doakoa da eta beherapenak eta abantailak establezimendu bakoitzak jartzen ditu. Hau da, establezimenduak zehazten du ze beherapen egin, ze produktu eta zerbitzutan.
Gainera, publizitatea ere egiten zaie, Nafarroako Gobernuko web orriko gida digitaletan jartzen direlako. Era horretan, gazteek eta gizarteak, oro har, denden berri izaten dute.
Aurrekariak
+26 Gazte Txartela sortu da <26 txartelarekin 20 urtean izandako eskarmentuaren ondoren. <26 Gazte Txartelak 14 eta 25 urte arteko gazteentzakoak dira eta Nafarroako Kutxa Fundazioak gestionatzen ditu.
Gaur egun, Nafarroan 30.500 gaztek baino gehiago daukate <26 Gazte Txartela; Espainian 1.700.000 gaztek eta Europan 4.300.000 gaztek.
Txartel berriarekin bezalaxe, 26 urte arteko gazteentzako txartelarekin ere 50.000 establezimendutan daude beherapenak (Nafarroan, estatuan eta Europar Batasuneko 41 herrialdetan).
Nafarroan 150 establezimendu baino gehiago daude programari atxikita, arlo hauetan: irudia eta edertasuna (%35), moda (%27), bitxi eta erloju dendak (%20), optika (%19), etxea (%15), kirola (%14) eta automobilak (%12). Arlo hauetako establezimenduak ere badaude, baino gutxiago: kultura, aisia, bidaiak, artea, argazkigintza, prestakuntza, teknologia berriak eta osasuna.
Azkenik, NGIko zuzendari gerenteak programan parte hartzea eskatu die dendariei, “gazteak bezero leial izango dituztelako eta gazteen segmentua, hain zuzen, oso garrantzitsua delako, kopuru eta kontsumo ohitura aldetik".
Oharra: navarra.es web guneko albisteen atalean prentsa-ohar honi buruzko argazki bat dago.

